
Kuhaan sang mga leksyon kag inspirasyon



ang dungganon nga pagbato sa layi militar

Pagadumdumon sang pumuluyong Pilipino subong nga bulan ang ika-50 tuig nga deklarasyon ni Ferdinand Marcos Sr sang layi militar sang Septyembre 21, 1972 nga nagtukod sang brutal nga diktadurya kag nag-umpisa sang 14-tuig nga pagginahum sang pasistang terorismo, korapsyon kag pagkapapet sa mga imperyalistang dumuluong. Hindi mabalibaran ang espesyal nga importansya sang pagdumdom nga ini sa atubang sang pag-antus subong sang pumuluyo sa idalom ni Ferdinand Marcos Jr, anak sang diktador nga nakapanumbalik na sa poder.

Saluduhan ang tanan nga baganihan kag martir, kag mga beterano nga nagbato sa diktaduryang US-Marcos. Magbalik-tan-aw kita sa yabi nga papel sang Partido Komunista ng Pilipinas sa pagpamuno kag paghugpong sa pumuluyong Pilipino.

Ang pagpursiger sang Partido amo ang yabi nga sangkap sa pagwasak sa kahadlok nga ginpapanaog sang layi militar kag nagbun-ag sang malapad nga demokratikong kahublagang masa halin sang katung-anan sang dekada 1970 kag sang paglukso-lukso nga pagpalapad sang Bagong Hukbong Bayan (BHB) sa kaumhan. Pila ka beses nga nagbaskog ang Partido kag naglapta ang demokratikong rebolusyon sang banwa sa bilog nga kapuluan.

Bunga sang pagpursiger nga ini, putuk-putukan sang tanan nga porma sang pagbato, lakip ang mga bunal sang armadong paghimakas, paglab-ot sa una nga bahin sang dekada 1980 nagkadto sa higante nga mga aksyong masa nga nagpabagsak sa diktadurya sang 1986.

Husto nga napanahon gid ang pagdumdom sa ika-50 tuig nga deklarasyon sang layi militar sa atubang sang nagasingki nga pasistang pagpamigos sa idalom sang rehimeng Marcos II. Pabaskugon ang singgit para sa hustisya sa tanan nga biktima sang pagpang-abuso militar kag labing iduso ang panawagan para pabayaron ang mga Marcos sa mga krimen kag kasal-anan sini sa banwa.

Kuhaon ang mga leksyon sang dungganon nga paghimakas batuk sa diktadurya. Pangunahon sa mga ini ang yabi nga papel sang likum nga Partido Komunista sa pagpamuno sa mga pigos nga sahi kag sektor, bilang iwag, inspirasyon, kag salsalon nga ubod sa pagpursiger sa mabudlay kag peligroso nga dalan sang paghimakas, bisan sa umpisa magagmay, maluya o napaslawan, pero pirme nga nagasulong sang pabalud-balod tubtob nga wala sang sablag nga indi sarang malampuwasan.

Samtang ginabuyok sang Partido ang pagsulong sang mga ligal nga porma sang pag-organisa kag paghimakas lunsay sa kasyudaran kag kaumhan, lubos sini nga gintukod ang kahublagang tago. Nagarekrut ini sang mga kadre halin sa abanse nga bahin sang masa. Gintukod man sang Partido ang mga tago nga selula kag mga organisasyong masa nga pungsodnon-demokratiko sa kasyudaran, agud may atrasan batuk sa mabaskog nga atake sang estado, para maghanas sang mga kadre, kag para padalumon ang bubon sang suporta pangpulitika kag materyal para sa armadong paghimakas.

Gintukod sang Partido ang mga sentro sang pagpamuno sini sa bilog nga kapuluan, gin-una ang mga mayor nga isla, labi na sa Mindanao, kag ginsunod ang mas gamay. Daku ang papel sini para indi makonsentrahan sang pasistang rehimen sa isa o pila ka lugar ang kapintas sang iya terorismo. Nahibal-an sang Partido ang importansya sang pagkumbinar sang kahublagang masa sa kasyudaran kag sa kaumhan; kag sang timbanganay sang mga ligal nga porma sang paghimakas sang masa kag sang armadong paghimakas.

Yabi nga leksyon sa Partido ang pagpahulag sa sahing mamumugon para mamuno indi lang sa kahublagang masa sa kasyudaran, kundi pati sa armadong paghimakas sa kaumhan. Yabi man ang papel nila sa pagpabaskog sa kahublagang masa sa kasyudaran, kag sa pagtuwang sa kahublagang estudyante bilang tagabudyong sang masa, tagapahulag sa nagkalainlain nga sektor kag tagatay-og sa mga nagahari-harian.

Makagagahum nga papel sa paghimakas anti-diktadurya ang gintungdan sang sahing mangunguma. Higante nga pwersa ang kahublagang mangunguma. Yabi sa pagpukaw sa ila ang pagsulong sang paghimakas para sa duta. Sila ang pangunahon nga pwersa kag salandigan sang inaway banwa sa kaumhan. Ang mapisan nga hilikuton masa kag paglunsar sang mga paghimakas antipyudal kag pangunahon nga sangkap sa hulu-halintang nga pagsulong sang armadong paghimakas, kag pagpadalom sang ugat kag pagpabaskog sang BHB.

Yabi nga papel man ang kakinahanglanon nga tukuron kag palaparon ang hulu-halintang nga nagahiliugyong prente para hugpungon ang pumuluyo. Sandigan sang nagahiliugyong prente ang alyansa sang mga mamumugon kag mangunguma, sa porma pangunahon sang pagpamuno sang Partido sang sahing mamumugon sa hangaway sang banwa nga sa kadam-an isa ka hangaway nga mangunguma. Sa basehan sang malaparan nga pagpahulag sa sahing mamumugon kag mangunguma, natukod ang alyansa sa iban pang sahing demokratiko kag progresibo, subong man sa mga sahing patriyotiko. Sa basehan nga ini natukod ang mas malapad pa nga antipasistang prente nga katuwang lakip ang bahin sang mga nagaharing sahi nga wala sa poder.

Dapat uyatan sang Partido ang mga basehan nga leksyon nga ini. Pareho sa panahon sang diktaduryang Marcos, ang Partido nga ginpanday sa lima ka dekada nga paghimakas, ara sa pusisyon nga pamunuan ang pumuluyo sa ila rebolusyonaryong pagbato. Madalom kag malapad ini nga nakaugat sa masang anakbalhas kag mga nahanunga nga saray sang katilingban, kag handa nga pahulagon sila sa nagkalainlain nga patag sang paghimakas. Sige-sige nga nagailig sa ugat sang Partido ang bag-o nga dugo sang mga pamatan-on nga rebolusyonaryo.

Armas sang Partido kag pumuluyo ang BHB. Bug-os ang desisyon sang pila ka libo nga Pulang hangaway nga isulong ang pagpakig-away gerilya sa bilog nga kapuluan para pangapinan ang pumuluyong Pilipino. Lima ka dekada na nga mga opensiba militar ang ginpaslaw sang BHB. Pat-ud nga sige-sige pa ini nga magalapad kag magabaskog sa mga maabot nga tuig. Determinado ang BHB nga bunalan ang haligi sang pasistang pagginahum sa pungsod.

Ang pagginahum sang kriminal nga guban nanday Marcos Jr, katuwang ang mga Duterte kag pasistang AFP maathag nga patimaan sang labing pagkagaruk sang nagaharing sistema nga malakolonyal kag malapyudal. Madasig nga nagatibusok ang kahimtangan sa pagpangabuhi sang masang anakbalhas samtang nagapatuyang sa manggad ang pila kag mga kahimbon nga dumuluong nga kapitalista.

Sa atubang sini, bug-os ang desisyon sang Partido kag tanan nga rebolusyonaryong pwersa nga pukawon, hugpungon kag pahulugan ang pumuluyong Pilipino. Sa pagdumdom sa ika-50 anibersaryo sang layi militar, pangako sang Partido nga padayon nga pamunuan ang malapad nga masa sang pumuluyo para isulong ang ila rebolusyonaryong paghimakas tubtub maagum ang ila handum para sa tunay nga pungsodnon nga kahilwayan kag demokrasya.




3 kababainhan nga aktibista, iligal nga gin-aresto;  lider-tumandok, gindukot

Indi matarung nga gin-aresto si Adora Faye de Vera, 66, mamalaybay, beterano nga aktibista kontra-diktadurya kag anay pungsodnon nga upisyal sang Gabriela, sa Teachers Village East, Quezon City sang Agosto 24. Ang pag-aresto ginbase sa himu-himo nga kaso nga ginpasaka batuk sa iya sa Panay sang 2006. Nakakulong siya subong sa Calinog, Iloilo.

Si De Vera simbolo sang brutalidad sang layi militar sa mga kababainhan nga detenido pulitikal. Tuig 1976 sang dukuton siya, kadungan nanday Rolando Federis kag Flora Coronacion, sang mga elemento sang estado sa Quezon. Nakaagi sila ni Coronacion sang paliwat-liwat nga paglugos. Nakapalagyo siya pagkatapos sang siyam ka bulan nga iligal nga pagbilanggo. Wala na nasapwan tubtob subong sanday Federis kag Coronacion.

Sa Panay, gindakop sang mga pulis sang Septyembre 2 si Lenilyn Costurio Jaynos, anay titser sa daycare sa Iloilo City kag katapo sang Buylog-Capiz. Ginsalakay ang iya nga balay sa Happy Homes Subdivision, Barangay Sibaguan, Roxas City sang indi magnubo sa 30 ka pulis.

Samtang, ginreport man sang grupong mangunguma nga Pamanggas ang pagpangharas sang militar kay Nanay Lucia Capaducio, subong siya ang pangulo sini, sang Septyembre 3. Ginkadtuan ang iya balay sa Leon, Iloilo sang mga pulis.

Sa Agusan del Norte, gin-aresto si Atheliana Hijos, 76, sang Agosto 30 sa District 8, Barangay Kinabjangan, Nasipit sa paltik nga mga panaysayon sang mga suldado nga isa siya ka kombatant kag nadalahig sa mga taktikal nga opensiba sang BHB sa Caraga. Si Hijos isa ka retirado nga titser kag tagapundar nga myembro sang Women’s Alliance for True Change-Mindanao. Upisyal man siya sang Gabriela-Caraga.

Sa Kalinga, gintuyo nga pilit nga dulaon si Steve Tauli, 63, myembro sang konseho sang Cordillera People’s Alliance (CPA), sang Agosto 21. Gindukot siya sa Ag-a Road, Tabuk City, malapit sa upisina sang CPA, sang lima ka lalaki. Ginsakay siya sa isa ka van kon sa diin ginpahog siya nga pagapatyon kon indi magsugot nga mangin ahente nga manugpaniktik sang estado. Nasapwan siya sang iya nga mga paryente sa masunod nga adlaw.




Mga mandamyento nga gingamit batuk sa 30 detenido,  ginbasura sang korte

INDI MAGNUBO SA anum ka paltik nga search kag arrest warrant nga gingamit batuk sa 30 aktibista ang isa-isa nga ginbasura sang mga korte umpisa Enero 2021. Ang mga mandamyento lunsay pirmado ni Judge Cecilyn Burgos-Villavert, ang ginabansagan nga “pabrika sang search warrant”, kag base sa himu-himo nga mga panaysayon sang militar kag pulis. Sa nasambit nga anum ka kaso, ginbasura man sang mga korte ang tanan nga “ebidensya” nga gintanum sang mga pulis sa mga gin-aresto kag wala ginkilala ang mga kaso batuk sa ila.

Pinakaulihi ang pagbasura sang Septyembre 5 sa mandamyento nga gingamit batuk kay Reina Mae Nasino kag duha pa niya ka kaupdanan nga sanday Ram Carlo Bautista kag Alma Moran. Madumduman nga ginbun-ag ni Nasino sa kulungan si Baby River, nga napatay sang Oktubre 2020 pagkatapos ibulag sa iya. Pila ka oras lang ang ginhatag sang estado kay Nasino para mabisita ang haya sang iya anak.

Antes sini, ginbasura sang Agosto 3 ang mandamyento nga gingamit batuk kay Renante Gamara, konsultant sang National Democratic Front of the Philippines (NDFP) sa sugilanon pangkalinungan. Sang Abril 2022, ginbasura man ang mga search warrant nga gingamit batuk kanday Alexander kag Winona Birondo, mga istap sang NDFP. Sakup sang iban pa nga mandamyento nga ginbasura amo sanday Dennise Velasco, Cora Agovida, Michael Bartolome, Lady Ann Salem kag Rodrigo Esparago.

Temporaryo nga nahilway man pagkatapos magpyansa sang Agosto 31 si Pol Viuya, lider sang Bayan-Central Luzon, pagkatapos ibasura sang korte ang “indi mapatihan” nga panaysayon sang saksi. Gin-aresto siya upod si Joseph Canlas, pangaduha nga lider sang Kilusang Magbubukid ng Pilipinas sang Marso 2021. Napatay sa kulungan si Canlas sang Mayo 2021.




Anak kag umagad ni Ka Oris,  ginpatay sang AFP

GINPATAY SANG MGA elemento sang 4th ID samtang ara sa kustodiya nila ang mag-asawa nga Vincent Madlos kag Glorivic Campos Belandres sang Septyembre 3. Si Vincent anak nanday Ka Oris kag Ka Maria Malaya.

Liw-as sa ginapabugal sang militar, wala napatay ang duha sa engkwentro sa Barangay Capitan Bayong, Impasug-ong, Bukidnon. Suno sa report sang Bagong Hukbong Bayan-North Central Mindanao Region (BHB-NCMR) nga nadakop ang duha samtang nagahulat sang magasugat sa ila sa Atugan Bridge sa amo nga munisipalidad sang Septyembre 3. Wala sang natabo nga engkwentro sa Barangay Capitan Bayong sa adlaw nga ina, suno sa BHB-NCMR. Ang baryo nga ini 1.5 kilometro ang kalayuon sa taytay sang Atugan.

Ang pagpatay sa duha lapas sa mga pagsulundan sa gera nga nagasiguro sa kabuhi kag dignidad sang sin-o man nga kombatant nga nadakop o wala sang ikasarang nga magbato. Lapas man sa mga layi sang gera ang pagbastos sa mga bangkay sang mga napatay, pareho sang pirme nga ginahimo sang militar para pagwaon nga napatay sa mga “engkwentro” ang mga kaupod nga nadakop nila.




3 armadong aksyon sang BHB sa sulod sang 2 adlaw

AMBUS SA ALBAY, operasyong haras sa Negros kag tsekpoynt sa Surigao del Sur ang ginlunsar sang mga yunit sang Bagong Hukbong Bayan (BHB) sang Agosto. Dugang diri ang kadalag-an sang BHB-Nueva Ecija sa isa ka engkwentro sa Special Action Force sang mga pulis.

Gin-ambus sang isa ka yunit sang BHB ang indi magnubo sa 20 suldado sang gintingub nga tropa sang 31st IB kag 49th IB sa Barangay Mamlad, Pio Duran, Albay sang Agosto 31. Duha ang napatay sa mga suldado. Ang aksyon nga ini kabahin sang pagtinguha sang BHB nga silutan ang mga abusado kag pasistang tropa sang AFP.

Ang nasambit nga yunit tatlo ka semana na nga nagapanglighot kag nagasabwag sang kahadlok sa pumuluyo sa dulunan sang Pio Duran, Albay kag Donsol, Sorsogon.

Sa Negros Oriental, duha ang napatay samtang isa ang napilasan sa ginlunsar nga aksyong harasment sang BHB batuk sa mga suldado sang Alpha Coy Detachment sang 62nd IB sang Agosto 30 sa Sityo Casingan, Barangay Trinidad sa Guihulngan City.

Sabat ini sang BHB sa pagpang-ipit kag pagpangharas sang militar sa mga sibilyan nga komunidad lakip na ang pagtaya sang pusil kay Johnny Dela Peña sa iya balay sa Sityo Ngalan, Barangay Macagahay, Moises Padilla, Negros Occidental sang Agosto 23 samtang ginahalughog ang iya balay. Ginransak man ang balay nga ginadayunan nanday Eboy Pitulan, Jonard Pitulan, Tornie Pitulan kag Linda Villacoher, lunsay mga mangunguma kag residente sa amo nga lugar.

Nagtukod sang isa ka tsekpoynt kag gin-abangan sang BHB ang mga elemento sang Simultaneous Anti-Criminality Law Enforcement Operations (SACLEO), isa ka modus operandi sa pagsabwag sang kahadlok sa mga komunidad, sakay sang isa ka salakyan sa Barangay Libas Gua, San Miguel, Surigao del Sur sang Agosto 30. Tuyo sang tsekpoynt nga balabagan ang plano nga pagpanalakay sa mga pulis sa mga sibilyan. Sa baylo nga magpondo, nagpalupok kag nagkuyampad dalagan ang mga ini.

Samtang, duha ka pasistang Special Action Force (SAF) ang napatay kag indi pa kumpirmado kon pila ang napilasan sa engkwentro sa tunga sang BHB kag gintingub nga pwersa sang 91st IB, 84th IB, 2nd Special Action Battalion, kag SAF sang Septyembre 1 sa dulunan sang Gabaldon kag Gen. Tinio, Nueva Ecija. Wala sang kaswalti sa bahin sang mga Pulang hangaway sang BHB-Nueva Ecija.




Pagpang-ipit sang NTF-Elcac sa mga unyon, wala sang untat

GINSAMAD ANG MGA pwertahan kag bintana kag ginransak ang mga upisina sang ADLO kag ANGLO-KMU sa Barangay Pinyahan, Quezon City sang Septyembre 5, alas-3 sang kaagahon. Sa report sang mga mamumugon nga natalana nga magpulong sa upisina, pag-abot nila diri nakita nila nga nagalapta ang mga gamit kag bukas ang pwertahan sang upisina.

Sa mandu sang NTF-Elcac, wala untat ang pagpang-ipit sang mga pulis kag ahente paniktik sa mga myembro sang unyon sa Laguna kag Maynila. Pinakaulihi nga biktima nila si Mario Fernandez, lider sang Technol Eight Phils. Workers Union, nga hayagan nga ginpahug sang Agosto 12.

Mas o menos 200 mga unyonista na ang nagreport nga “ginbisita” sila sang mga suldado kag pulis sa tagsa ka balay nila halin pa 2021 agud pahugon sila kag ila mga pamilya. Ginbuyagyag ini sang mga unyon sa Gardenia Bakeries, Wyeth Philippines, NXP Philippines kag Daiwa Seiko Philippines.

Nagasingki ang pagpamalaybalay sang mga pasista sa panahon nga nagsulod ang mga unyon sa pagpakignegosasyon sang CBA (collective bargaining agreement).




Mga protesta

Protesta sang mga imol sa Quezon City. Ginatos ka imol nga residente halin sa Barangay Tatalon, Sityo San Roque, Payatas kag Commonwealth sa Quezon City ang nagprotesta sang Septyembre 5 sa atubang sang city hall para iduso ang ayuda, sweldo, trabaho, kag masarangan nga pabalay para sa tanan. Ginpamunuan ang protesta sang Kalipunan ng Damayang Mahihirap o Kadamay.

Bangud sa paghulag, napilitan ang lokal nga gubyerno nga mag-atubang sa isa ka dayalogo upod ang mga lider sang tagsa ka komunidad para maestorya ang Housing Community Development and Resettlement Department (HCDRD) sang syudad. Sang Agosto pa nagpadala sang sulat ang Kadamay-San Roque sa lokal nga gubyerno sang Quezon City angut sang ila mga reklamo.

Martsa sa Navotas kontra reklamasyon. Pila ka pulo nga mangingisda, manugtahong kag residente sang Navotas City ang nagmartsa pakadto sa Navotas City Hall sang Septyembre 5 para pamatukan ang nagahana nga 576-ektarya sang Navotas Coastal Bay Reclamation nga proyekto sang lokal nga gubyerno kag San Miguel Corporation nga magapalayas sa 1,000 mangingisda, manugtahong kag mamumugon sa palangisdaan. Makahalit man sa kapalibutan ang plano nga reklamasyon. Ginpamunuan ang protesta sang bag-o gid lang natukod nga Asosasyon sang Mangingisda kag Manugtahong sa Navotas.

Protesta sa unang adlaw sang klase. Ginlunsar sang mga grupo sang pamatan-on ang mga protesta sa unang adlaw sang atubangay nga klase sa tagsa nila ka unibersidad sang Septyembre 5. Naghimo sang protesta ang mga estudyante sang University of the Philippines (UP-Manila), Pamantasan ng Lungsod ng Maynila, UP-Diliman kag De La Salle University. Batuk sila sa buhin-badyet sa edukasyon, mandatory ROTC, red-tagging sa mga progresibong organisasyon kag pagpang-ipit sa akademiko nga kahilwayan.

Untat-operasyon sang 500 drayber sang Grab sa Pampanga. Naglunsar sang untat-operasyon ang 500 rider sang kumpanya nga Grab sang Agosto 25 bilang protesta sa bag-o nga polisiya sang kumpanya nga nagpanubo sang delivery fee (bayad sa pagdeliber sang mga rider sa costumer) halin ₱49 kada 3 kilometro pakadto sa ₱26 kada 3 kilometro. Nagtipon ang mga rider sa atubang sang upisina sang kumpanya sa Balibago, Angeles.

Ika-7 anibersaryo sang Lianga Massacre, gindumdom. Naglunsar sang protesta kag nagsindi sang kandila ang mga grupo sa tawhanong kinamatrung kag mga pungsodnon nga minorya sa Commission on Human Rights sang Septyembre 1 bilang pagdumdom sa ika-7 anibersaryo sang pagpatay sang mga paramilitar kanday Dionel Campos, Aurelio Sinzo, kag direktor sang eskwelahang Lumad nga si Emerito Samarca sa Han-ayan Village, Diatagon, Lianga, Surigao del Sur o ginatawag nga Lianga Massacre.

Paulion si Mary Jane Veloso. Sa pagpanguna sang Migrante International, naghimo ang mga progresibong gupo sang isa ka prayer rally sang Septyembre 5 sa atubang sang Department of Foreign Affairs (DFA) sa Pasay City para kay Mary Jane Veloso, isa ka migranteng Pilipino nga biktima sang human trafficking kag 12 tuig na nga nakakulong sa Indonesia. Insister sang mga grupo nga dapat iduso sang gubyerno sang Pilipinas nga hilwayon kag papaulion na si Veloso sa Pilipinas. Kadungan sini sang ginhimo nga pagbisita ni Ferdinand Marcos Jr sa Indonesia.

Hepe sang BJMP sa Panay, napatalsik. Napalayas sang protesta kag noise barrage sang masobra isa ka gatos nga bilanggo sa Pototan, Iloilo ang korap kag mapintas nga warden sa ila kulungan sang Agosto 24. Nagsaka sa bubong sang bilding ang mga preso kag nagpakita sang mga plakard nga “Layas Warden! kag “Gutom kami!” Bangud sini, ginkuha sa pwesto si Chief Inspector Norberto Miciano Jr. 

Reklamo nila, maluwas sa wala sang makaon, ginabawalan sang warden nga makasulod ang pagkaon nga dala sang ila nga bisita. Lakip sa mga nakakulong sa amo nga kulungan ang mga detenido pulitikal nga aktibista kag organisador sa isla sang Panay.

.




Badyet para sa kurakot kag pasismo

Prayoridad sang rehimeng Marcos Jr ang bayad-utang, pasismo kag korapsyon sa ginplastar sini nga badyet para sa tuig 2023.

Halos sangkatlo (₱1.6 trilyon) sa ₱5.263 trilyong badyet ang natalana para sa bayad utang—mas mataas kumparar sa ₱1.3 trilyon nga natalana sa subong nga tuig. Malayo nga mas daku ini sa ₱852.8 bilyong badyet pang-edukasyon nga pagatulungaon sang apat ka departamento kag ahensya.

Masunod diri ang pondo para sa programa nga Build, Build, Build sang anay rehimeng Duterte kag gintingub nga alokasyon para sa militar kag pulis.

Sa pagtuon sang Ibon Foundation, gintumod sini nga ang Department of Public Works and Highways ang may pinakadaku nga parte sa kabilugan nga badyet (13.6% o ₱718.4 bilyon). Uyat sang ahensya nga ini ang bulto sang mga proyekto nga imprastruktura nga bantog nga bulugasan sang nagaharing guban kag ila mga kasosyo nga burgesya.

Mas mataas ini kumparar sa 13.5% o ₱710.7 bilyon) nga bahin sang DepEd. Ang iban pa nga pondo natalana sa mga Commission on Higher Education (0.6% o ₱30.5 bilyon), state universities and colleges (1.9% o ₱97.7 bilyon) kag DTI-TESDA (0.3% o ₱13.7 bilyon).

Masunod ang mga badyet para sa Department of National Defense (4.6%) kag Department of Interior and Local Government-Philippine National Police (3.6%) nga may gintingub nga pondo nga ₱432 bilyon.

Malayo nga masunod ang alokasyon sa Department of Health (3.7% o ₱196.1 bilyon) kag Philhealth nga 1.9% o ₱100.2 bilyon.

Mas manubo ang alokasyon sa Department of Agriculture nga 1.9% o ₱102.2 bilyon, Department of Agrarian Reform (0.3% o ₱15.9 bilyon) kag Department of Labor and Employment (0.5% o ₱26.2 bilyon).

Ginbuhinan sang ₱49.1 bilyon ukon 8.7% ang mga aytem nga natalana para sa proteksyon pangkatilingban, lakip ang ayuda nga gintawag pa nga “pag-usik sang pangpubliko nga pondo” sang isa ka upisyal sang rehimen.

Samtang, dali-dali nga ginpasar sang mga alipures ni Marcos Jr ang badyet para sa upisina sang presidente nga ₱9.6 bilyon. Nagahana nga aprubahan man ang badyet sa upisina ni Bise Presidente Sara Duterte nga masobra ₱2 bilyon, tatlo ka pilo nga mas daku kumparar sa ginhatag nga pondo sa anay Bise Presidente Leni Robredo.

Mga protesta kontra badyet sa 2023, ginlunsar

Nagasulunod nga protesta ang ginlunsar sang nagkalainlain nga sektor sa atubang sang Kongreso kag mga lugar sa trabaho halin Agosto 25 tubtob Septyembre 5 samtang ginapamatian ang ginsumiter nga hagna nga badyet sang rehimeng Marcos para sa 2023. Panawagan nila, bag-uhon ang alokasyon para pataason ang alokasyon sa mga serbisyo pangkatilingban, ayuda kag subsidyo sa produksyon.

Septyembre 5. Sa aga, nagprotesta ang Kilusang Magbubukid ng Pilipinas kag Pambansang Lakas ng Kilusang Mamamalakaya ng Pilipinas para iduso ang suporta kag badyet sa ila nga sektor. Sa hapon, nagprotesta ang pila ka gatos nga titser sang mga pangpubliko nga eskwelahan para iduso ang dugang-sweldo kag pagdoble sa pondo para sa edukasyon sa maabot nga 2023. Gintabo nila ang protesta sa pagbukas sang National Teachers Month.

Septyembre 2. Nagkadto ang mga mangunguma sang Hacienda Tinang kag mga grupong mangunguma kadungan sang pagpamati sang badyet sa Department of Agrarian Reform (DAR). Nanawagan sila nga itib-ong ang tunay nga pagpanagtag sang duta para sa mga mangunguma. Sa Maynila, nagprotesta ang mga mamumugon sa ikaayong lawas sang San Lazaro Hospital kag Jose Reyes Memorial Medical Center sa pagpamuno sang Alliance of Health Workers sa atubang sang ila mga ospital para ipatuman ang mas mataas nga badyet sa ikaayong lawas. Panawagan man nila nga ihatag na ang mga naatrasar nga benepisyo para sa sektor angut sa Covid-19.

Agosto 30. Nagkalainlain nga grupo sa idalom sang All Workers Unity ang nagkadto sa Kongreso para iduso ang pagpataas sang sweldo, pagpanubo sang presyo sang mga balaklon, regular kag disente nga mga trabaho. Mapintas nga ginbungkag sang mga pulis ang protesta sang mga mamumugon.

Agosto 25. Naglunsar sang aksyong protesta ang nagkalainlain nga sektor sang University of the Philippines (UP) sa atubang sang Quezon Hall sa kampus sang UP sa Diliman, Quezon City. Gintabo nila ini sa pagmiting sang Board of Regents. Ginpamatukan nila ang hagna nga kaltas-badyet sa UP System sa 2023. Singgit man nila ang libre nga pagbalik-eskwela kag areglado nga mga polisiya sa unibersidad.




Industriya sang asin, ginpatay sang neoliberalismo



Pagkatapos ang tatlo ka dekada nga pagpabor sa imported nga asin, ginareklamo subong sang mga negosyante kag pulitiko ang nagahana nga kakulangon kag nagatimbuok nga presyo sini sa merkado. Halin ₱12 sang 2018, ara sa ₱29 kada kilo na subong ang iodized nga asin. Ginakabalak-an man nila ang indi estable nga suplay sang produkto, labi na pagkatapos magtingkad sa panahon sang pandemya ang bulnerabilidad sang pagsalig sa importasyon.

Makahuluya kuno nga nagabakal sang asin ang isa ka pungsod nga ginapalibutan sang dagat, suno sa isa ka senador. Ginaimport sang pungsod ang 93% (550,000 metriko tonelada) kinahanglanon sini nga asin, suno sa mga estadistika sang estado. Ang wala nasambit sang amo nga senador, halos tatlo ka dekada na nga guba ang lokal nga industriya sang asin sa Pilipinas. Ginpatay ini sang serye sang mga tikang nga neoliberal kag wala sang sablag nga importasyon.

Ginagamit ang asin sa pagluto kag pagpreserbar sang madamo nga pagkaon. Ginagamit man ini sa pagmanupaktura sang pagkaon kag bulong, paghimo sang asero, tela, papel kag bisan sang bala, kag bilang pagkaon sang hayup kag abono.

Pagpatay sa lokal nga produksyon

Sadto bug-os nga ginasuplay sang lokal nga mga manug-asin ang kinahanglanon sang pungsod. Dekada 1940 sang una nga naplastar ang komersyal nga mga asinan, pangunahon sa mga baybay sang Bulacan, kon sa diin naghalin sadto ang 45% sang lokal nga kinahanglanon. Ang iban pa nga mga daku nga asinan ara sa Pangasinan, Mindoro, Las Piñas kag Cavite. May espesyal man nga mga ulubrahan sang asin sa Zamboanga, Bohol kag Negros.

Nabaliskad ini sang dekada 1990 sang gindumilian sang sadto rehimeng Ramos ang pagbaligya sang asin nga indi “iodized” sa ngalan sang pagtapna sa kuno lapnagon nga kakulangan sang iodine sa dyeta sang mga Pilipino. Ginbasol sang estado ang pagbagsak sang industriya sa pagkaatrasado sang produksyon sang mga asinan. Pero ang matuod, nalumos ang mga manug-asin sa pagbaha sang barato nga asin halin sa iban nga pungsod.

Sa baylo nga pauswagon ang kapasidad sang mga lokal nga prodyuser sa pagrepina kag pagdugang sang iodine sa ila asin, ginbuksan sang rehimeng Ramos ang industriya sa wala untat nga importasyon. Sandig ini sa ginpirmahan niya nga General Agreement on Tariffs and Trade kag pagsulod sang pungsod sa World Trade Organization sang 1994. Para labi pa nga paboran ang importasyon, ginhimo nga iligal ang pagbaligya sang indi iodized o lokal nga asin.

Nagbagsak ang kita sang manug-asin sang nagsaylo ang mga komersyante sa barato nga ginaimport nga asin. Halin sa ₱100 kada kaban sang dekada 1990, ginabakal na lang sang mga komersyante ang lokal nga asin sa kantidad nga ₱35 kada kaban sang 2003. Nagresulta ini sa pagkaputo sang mga lokal nga nagaobra sang asin. Sa Bulacan, napilitan nga magsira ang 32 sa 52 asinan halin dekada 1990 tubtob temprano nga bahin sang 2000. Labi pa nga naggamay ang sakup sang mga asinan sang mag-arangkada ang reklamasyon sa Manila Bay. Kadungan sang mga pagsira ang pagkadula sang trabaho sang ginatos nga mamumugon sa mga asinan.

Pag-abot sang 2010, ara sa 150,000 metriko tonelada ukon 28% na lang sang kinahanglanon sang pungsod ang ginaprodyus sang mga asinan. Sining 2022, 7% na lang sang suplay sang asin ang lokal. Ang kadam-an gin-import halin sa Australia kag China.




Monopolyo sa industriya sang kalamay



sa idalom sang layi militar

Ang krisis, gutom kag malala nga di pagkaalalangay sa Negros ang isa sa ginbilin nga palanublion sang diktaduryang US-Marcos. Sa idalom ni Marcos Sr, labi nga ginhigot ang Negros sa produksyon sang tubo nga iya ginkontrol kahimbon ang iya mga kroni para labi nga pagakitaan ang pag-eksport sini sa US.

Kadungan sang pagbagsak sang presyo sang kalamay halin tunga-tunga sang dekada 1970, nag-igo ang grabe nga gutom sa Negros nga nagbiktima sang isa ka milyong anakbalhas. May malala nga malnutrisyon ang 100,000 bata. Tubtob 1986, may 490 bata ang napatay sa gutom. Kag natabo ang mga pag-alsa sang mga anakbalhas nga gin-updan sang mga demokratiko kag relihiyosong sektor nga mapintas nga gintapna sang militar pareho sang natabo nga Escalante Masaker sang Setyembre 1985.

Kroniyismo sa industriya

Mabaskog ang pagpamatuk sang mga manugtanom sang tubo kag mga mamumugon sa mga asyenda kag asukarera sa Negros bangud indi nila luyag nga maliwat ang naagyan nila nga gutom sang dekada 1980. Maugat ini sa ekonomya nga nahigot sa pananom nga pang-eksport kag monopolyong kontrol sang mga daku nga burgesya-kumprador pareho ni Roberto Benedicto, nga ginpalala pa sang absoluto nga kontrol sang diktaduryang US-Marcos sa industriya sang kalamay.

Nag-umpisa ang pag-antus sang mga mamumugon kag sang mga tawo nga nakasandig sa industriya sang kalamay sang gintukod sang diktador nga si Ferdinand Marcos Sr sang 1974 ang Philippine Sugar Commission (Philsucom). Ginhatagan niya sang monopolyong gahum ang Philippine Exchange Company, Inc. nga ginapanag-iyahan sang abyan niya nga si Benedicto, sa pag-eksport sang kalamay. Pagkatapos sini ginombar niya si Benedicto para mamuno sa Philsucom. Gingamit ni Benedicto ang iya pusisyon para ibagsak ang presyo sang ginabakal nga kalamay sa lokal nga merkado para magkita sang daku sa pagbaligya sini sa US.

Naglab-ot sa 27% sang kita nga dolyar sang gubyerno ang naghalin sa pag-eksport sang kalamay pangunahon sa US. Pero bumagsak ang importasyon sang US sang kalamay sa Pilipinas sang 1974 sang panubuon sang US ang sugar quota o gintalana nga timbang sang ginaimport sini nga kalamay halin sa Pilipinas. Nagtibusok ang presyo sini sang 1977 sa $0.06 kada libra sang kalamay halin sa $0.65 kada libra sang 1975. Paglab-ot sang 1985, bumagsak ini padulong sa $0.04 kada libra.

Nasamad ang mga nakaistak nga kalamay sa pungsod kag natulod ang mga nagatanum sang tubo nga magbuhin sang ila produksyon. Nadulaan sang trabaho ang linibo nga mamumugon sa tubuhan kag asukarera. Sa atubang sang kahimtangan nga ini, daw mga buwitre sanday Marcos kag Benedicto nga nagkita sang tinangkas nga dolyar samtang ginagutom ang kadam-an nga ara sa produksyon. Sang 1977, gintukod ang National Sugar Trading Corporation (Nasutra) para kontrolon ang baligyaanay sa kalamay kag liwat ini nga ginpaidalom kay Benedicto.

Sang 1982 ginbalik sang US ang sugar quota. Pero mas manubo na ini. Halimbawa ara sa 1.6 milyong tonelada ang ginatantya nga produksyon sang kalamay sa pungsod pero 312,000 tonelada lang ang sugar quota sang US sang 1984-1985. Nalubong sa utang ang madamo nga nagatanum sang tubo, kag sang ulihi, nagsira ang mga asukarera. Masobra 190,000 mamumugon sa industriya sang kalamay ang nadulaan sang trabaho sang 1984.

Samtang paagi sa Nasutra nagpadayon ang monopolyong operasyon ni Benedicto. Ang ginabakal niya nga kalamay sa lokal nga merkado sa balor nga $18.16 kada picul (60 kilo) ginabaligya niya sang $63.70 kada picul sa guwa sang pungsod. Sa tantya sang Kilusang Magbubukid ng Pilipinas nagkita si Benedicto sang $700 milyon sa unang tatlo ka tuig sang operasyon sini. Naglab-ot naman sa $1.15 bilyon ang gindambong sa industriya sang kalamay nanday Benedicto kag Marcos halin 1975 tubtob 1984.

Pabug-at sa industriya  sang kalamay

Ang sini lang nga kinagamo sa halambalanon sang ginaduso nga pag-import sang 200,000 tubtob 300,000 metriko tonelada nga kalamay salaming sang labing paghagmak sang industriya sa kalamay sa kontrol sang mga burukrata kag negosyante. Umpisa tunga-tunga sang 1990, sa idalom sang mga polisiya nga neoliberal, ang lokal nga industriya sang kalamay pabalik-balik nga nagakahagmak sa krisis bunga sang nagadaku nga pag-import kag ismagling, kag manipulasyon sang suplay kag presyo sini. Nagabunggo ang amo nga polisiya sa mga lokal nga nagapanag-iya sang mga sugar mill, wala sapayan nga may himbunanay sa mga komersyante kag ismagler para manipulahon ang presyo sa merkado.

Labing nagakabalaka ang masa sa Negros bangud ang ekonomya sang isla nga ini nakasandig sa pagtanum sang tubo. Kon madayon ang importasyon nga ini, magabaha sa merkado ang imported nga kalamay kag maganubo ang presyo sang lokal nga kalamay. Ginakakulbaan nga gilayon nga madulaan sang trabaho ang 66,000 mamumugon sa mga asukarera, kag labing maapektuhan ang magalab-ot sa 700,000 katawo nga nagatrabaho sa mga tubuhan, subong man ang 5-6 milyon pang indirekta nga ginaempleyo sang industriya sang kalamay sa nagkalainlain nga paagi.




Mga deklarasyon nga “insurgency-free,”



dalan sa ginapasingki nga abuso

Gindeklarar sang Armed Forces of the Philippines (AFP) halin sang Hunyo ang mga prubinsya kag syudad sang Davao (Region 11) nga “insurgency-free,” kag natalana nga isunod sa listahan ang Davao Oriental. Antes sini, naghimo sang pareho nga deklarasyon ang AFP Northern Luzon Command angut sa Ilocos Region.

Ang mga deklarasyon nga ini pagpadayon sa wala unod nga pagpahambog ni Rodrigo Duterte nga “dugmukon” ang rebolusyonaryong hublag. “Nalimpyo man” kuno ang lima ka prubinsya sa Southern Tagalog, ang Zamboanga del Sur, pila ka banwa sa Isabela, kag iban pa.

Sa libro sang US bahin sa kontra-insurhensya nga amo ang gamit nga doktrina sang AFP, rekisito ang mga deklarasyon nga “insurgency-free” agud maihanda kuno ang lugar para sa pag-uswag. Napasulod ini sa mga halintang nga “clear-hold-consolidate-develop” (CHCD o “limpyuhan-kontrolon-ikonsolida-pauswagon”) sa mga lugar nga ginalunsaran sang kampanya kontra-insurhensya.

Sa nagligad nga mga dekada, nagabag-o-bag-o ang pagtawag sang AFP sa CHCD, nga una ginapatuman sa lebel sang mga barangay. Sa mga “nalimpyo” nga barangay pagkatapos sakupon sang mga pwersa militar, kinaandan nagatukod sang isa ka gamay nga bilding nga amo ang igatudlo sang AFP bilang simbolo sang pag-uswag.

Sa kaso sang Davao, Ilocos kag sa iban pa, mas enggrande nga mga proyekto ang nakaprodyek. Sa duso sang AFP, nagbuhos ang Regional Development Council sang Davao sang ₱287.6 bilyon subong nga 2022, nga ang mas daku nga bahin (67%) natalana sa mga proyekto pang-imprastruktura. Ang mga ini ang pangunahon nga nagaserbi bilang bulugasan sang mga upisyal militar, lokal nga nagaharing guban kag mga kasosyo nga negosyante.

Sa isa ka pagtuon sang 2020, ginatantya nga pag-abot sang 2023 madugangan sang 600,000 ektarya ang kadutaan nga pagasakupon sang mga kapitalistang plantasyon sa Mindanao. Maluwas pa ini sa isa ka milyong ektarya nga target man para sa ekspansyon sang talamnan sang mga oil palm. Pagasakupon sang mga ini ang duta nga subong ginatalauma sang mga mangunguma kag sagrado nga ansestral nga duta sang mga Lumad.

Suno kay Ka Rosa Guidon sang National Democratic Front of the Philippines-Ilocos, sa pihak sang deklarasyon nga “nalimpyo na sa mga rebelde” ang rehiyon, daku nga pwersa gihapon sang mga suldado kag pulis ang ginabuhos sa mga prubinsya sang Ilocos. Nakatumod ang mga operasyong militar sa mga komunidad nga apektado kag nagapamatuk sa mga mapangwasak nga proyektong minahan, dam kag windmill. Siling ni Ka Rosa, ang mga suldado kag pulis ang tanod sa mga proyekto nga ini kag tagatapna sa pagpamatuk sang mga residente.

Sa pihak sang mga nadiskubre nga anomalya kag kakulangan sang mga papeles kag pag-akawnt sang ginauyatan nga pondo sang National Task Force (NTF)-Elcac para sa kuno “barangay development program” sini, nagtalana gihapon ang rehimeng Marcos sang ₱15.6 bilyon para diri sa tuig 2023. Luwas pa ini sa pondo nga natalana sa ahensya nga nakasulod sa badyet sang nagkalainlain nga departamento. Pagpaniguro ini sa padayon nga mga pagpangawat sang mga heneral kag mga upisyal sa maabot nga tuig sa plano nga pataason pa gid ang natalana nga pondo sang NTF-Elcac sa mga “nalimpyo” nga barangay.

Sa konteksto sang nagabag-o nga pigura sang inaway gerilya, wala unod nga ideklarar nga “insurgency-free” ang isa ka lugar, samtang nagapadayon ang mga pwersang gerilya sa pagsaylu-saylo agud makapalapad kag makakonsolida sang pwersa. Pila ka beses na ini nga ginhimo sang AFP kag pila ka beses nga ginkaon nila ang ila mga ginhambal.

Ang ila mga deklarasyon katuwang sang wala-pili nga pagpang-atake sa masa kag pagpakita sang kusog sang militar. Pila ka pulo ka libo ka indibidwal kag pamilya ang nag-antus sa kamot sang militar kag pulis sang nagkalainlain nga tipo sang mga abuso, lakip ang wala-tuo nga kaso sang mga pagpamatay. Sa rehiyon sang Davao, naglab-ot sa 1,500 biktima sang mga paglapas sa tawhanong kinamatarung sa sulod lang sang nagligad nga duha ka tuig.

Dala sang mga deklarasyon sang AFP ang “kauswagan” para sa mga agalon nga mayduta, higante nga negosyo, mga daku nga pulitiko kag militar ang proyekto nga nasambit. Pero sa mga mangunguma kag tumandok, katumbas ini sang pag-agaw sang duta kag pagkadula sang ila pangabuhian kag identidad.




Indi mapanas ang rebolusyon

sa Davao Occidental

Gindeklarar sang 10th ID sang Armed Forces of the Philippines bilang “insurgency-free” o “hilway na sa insurhensya” ang Davao Occidental sang Agosto 18. Ginsaulog ini sang militar, upod ang mga warlord kag dinastiyang pulitikal nga nagahari-harian sa prubinsya kag mga kakunsabo nila nga mga agalon nga maydura kag burgesya. Bisan pa man, indi sini mapatay ang diwa nga makigbato sang pumuluyo sa lugar.

Dali-dali ang deklarasyon sang militar kag sang lokal nga nagaharing sahi. Ini bangud nakulbaan gid sila sa demokratikong kahublagan sang pumuluyo kag sa nagaluntad nga rebolusyonaryong gahum sa kaumhan. Antes ang deklarasyon, ginhimo nila ang malaparan nga militarisasyon sa mga komunidad sang Lumad kag pagpamatay sa mga sibilyan. Ginapasibangdan nila nga konektado o nagasuporta sa rebolusyonaryong hublag ang mga nangahas nga magbato para hatagan-rason ang ila paggamit sang kusog.

Engklabo sang kaimulon

May kabilugan nga lapad nga 216,345 ektarya ang Davao Occidental. Makita ini sa nabagatnan nasidlangan nga punta sang Mindanao. Sa mga baybayon kag malapad nga kabukiran sini nagapuyo ang daku nga populasyon sang mga pumuluyo nga minorya nga Lumad nga B’laan, Tagakaulo kag Sarangani Manobo, mga Moro, pila ka grupo sang mga Marure kag Sangir (mga tribo nga madugay na nga nagday-o halin sa Indonesia) kag madamu-damo nga mga setler.

Lakip ang prubinsya sa mga lugar nga may pinakadamo nga pamilyang imol. Mayorya sa pumuluyo mga mangunguma nga wala sang kaugalingon nga duta kag mga mangingisda. Niyog ang pangunahon nga produkto diri, pero daku-dako man ang palay, mais kag kape. Kontrolado ang duta kag produksyon sang pila ka manggaranon nga pamilya.

Pangunahon nga problema sang mga gamay nga mangunguma ang manubo nga produktibidad kag tuman kagamay nga kita. Luwas diri, wala sang maayo nga sistema sang transportasyon sa madamo nga barangay. Bangud diri nagadamo ang mga ulumhan nga ginaabandona kag napabayaan. Samtang, ang mga mamumugon sa uma diri ang may pinakamanubo nga suhol sa bilog nga rehiyon, bisan pa may pila ka lugar nga amat-amat nga napataas sa nagligad dulot sang ginhimo nga aksyong masa.

Palala nga palala ang problema sa duta sang mga mangunguma kag Lumad sa prubinsya. Sa Malita, padayon ang pagpalapad sang mga negosyo sang San Miguel Corporation sa pihak sang pagpamatuk sang mga apektado nga residente kag mga grupo nga pangkapalibutan. Sang 2016 nangin halambalanon ang pagpaniplang sang kumpanya para maaprubahan ang pagtukod sang coal-fired power plant kag proyektong industrial park sini nga magasakup sa linibo nga ektarya kag nagpalayas sa madamo nga mangunguma kag mangingisda.

Nakatalana nga sudlon sang mga dumuluong nga pagmina ang nagkalainlain nga duog sang prubinsya. Sa kabilugan, nagalab-ot sa 77,861.56 ektarya ang masakup sang separado nga konsesyon sang pito ka dumuluong nga kumpanya. Pagasakupon sini ang mga dutang ansestral sang mga Lumad.

Ginalauman sang lokal nga gubyerno ang pag-uswag sang turismo kag pagsulod sang mga plantasyon nga agribisnes bangud sa padayon nga pagkay-o sa mga mayor nga kalsada sa prubinsya. Pagapalayason sang mga proyekto nga ini ang mga mangunguma kag pagasamaron ang kapalibutan.

Ginaharian sang mga  warlord-pulitiko

Tuig 2012 sang nangin layi nga himuon nga prubinsya ang Davao Occidental halin sa teritoryo sang Davao del Sur bilang akomodasyon sang despotiko nga guban Bautista kag Joyce. Ginaharian sang duha ka pamilya nga ini, nga pareho nga kriminal kag warlord, ang prubinsya. Nagagamit sila sang armadong kalakasan para ipabilin ang ila dominasyon kag pahipuson ang mga sibilyan nga nagakontra kag mga kaaway nila sa pulitika. Sa ila nga pagdumala nagaantus sang grabe nga pagpamigos kag lapnagon nga inhustisya ang mga mangunguma kag minoryang pumuluyo. Polisiya nila ang arbitraryo nga pagsilut sa mga sibilyan nga nagsayup o nakasala.

Isa sa pinakadaku nga dinastiya nga ara sa gahum sang prubinsya ang mga Bautista. Nagapungko ang siyam ka myembro sang pamilya nga ini sa yabi nga mga pwesto sa burukrasya subong. Kapamilya nila ang gubernador, bise gubernador, representante sang isahanon nga distrito, myembro sang sangguniang panlalawigan, duha ka meyor, isa bise alkalde (amay), isa ka anak ang konsehal kag representante sang partylist. Samtang sa Jose Abad Santos, ang mag-amay nga Joyce ang nagapungko nga meyor (anak) kag bise alkalde (amay), isa ka anak nangin konsehal, kag isa ang kapitan sa barangay.

Kilala ang amay nga Bautista Sr bilang suod nga alyado sang diktador nga si Marcos Sr sa mga dekada 1960 tubtob 1970. Siya ang nagdumala sa pagsulod sang mga negosyo ni Cojuangco sa Davao del Sur. Ang patriarka naman sang mga Joyce nga si John Joyce ang nangin pinakauna nga meyor sang Jose Abad Santos (anay Trinidad). Ang pagdumala sang mga Joyce hayagan nga kabangisan kag pagpamanggad sa gahum samtang ang ila nasakupan nagaantus sa tuman nga kaimulon kag inhustisya.

Kahimbon sang mga pamilya Joyce ang pulis kag militar sa mga krimen kag mga sindikato nga trabaho nila nga pasugal kag pagpalusot sang mga droga kag mga kontrabando.




Sa malip-ot nga pulong

para padugayon ang proxy war

sini sa pungsod kag ipabiln ang
papet nga presidente nga si
Zelensky.

Benigno
Aquino Jr

ginlubong sang Agosto 31,1983, 10 adlaw
pagkatapos siya patyon sa mandu sang
guban Marcos Sr. Ginpasakupan sang
pila ka milyon nga pumuluyo ang
prusisyon sang iya lubong nga naglawig
sang bilog nga adlaw.

ang palyado nga sabat
sang DepEd Secretary
Sara Duterte sang
magbukas ang atubangay
nga mga klase sang
Septyembre 4.






